
Fjalim i ushtruesit të detyrës ambasador Brian Aggeler me rastin e bartjes së përgjegjësive për 

Projektin për përmirësim të infrastrukturës së Maqedonisë dhe të shërbimeve të ndërmarrjeve 

19 gusht 2011 

 

 

Ministër Besimi, z. Dimitriev, z. Esmerov, kolonel Velkov, zonja dhe zotërinj. Kam kënaqësinë që 

ndodhem sot këtu për të kremtuar bartjen e përgjegjësisë për Projektin për përmirësim të infrastrukturës 

së Maqedonisë dhe të shërbimeve të ndërmarrjeve nga Shtetet e Bashkuara tek Republika e Maqedonisë. 

Kjo ngjarje me rëndësi na ofron mundësi që të riafirmojmë lidhjet e ngushta dhe partneritetin e fuqishëm 

mes dy vendeve tona. 

 

 Ky projekt i përbashkët, në vlerë prej rreth gjashtë milion dollarësh amerikanë, është përkrahur nga 

fondi i SHBA-ve për financim të ushtrive të huaja me qëllim që të sigurohet mbështetje për Ministrinë e 

mbrojtjes dhe Armatën në përpjekjet e tyre për transformim dhe modernizim.  Ky program siguron për 

Maqedoninë një sistem që është plotësisht i ndërveprushëm dhe në përputhje me standardet e NATO-s. 

Kjo bartje e përgjegjësive paraqet edhe një hap të rëndësishëm drejt implementimit të tij të plotë.  

 

Kuptova që në një konferencë në Bruksel, vendet tjera anëtare të NATO-s janë impresionuar aq shumë 

nga përpjekjet e Maqedonisë sa që kanë kërkuar që të shkëmbeni përvojat tuaja me të tjerët të cilët po 

punojnë në modernizimin e sistemeve të tyre!   

 

Tani që sistemi është aktivizuar, mbi 250 stacione pune dhe laptopë sigurojnë dhe mundësojnë lidhje 

mes logjistikës dhe menaxhmentit dhe zyrave tjera në tërë Ministrinë dhe në Armatën e Republikës së 

Maqedonisë. Rreth 300 shfrytëzues të sistemit i janë nënshtruar trajnimit dhe mbi 900 të punësuar kanë 

qasje në çështjet logjistike, si dhe në tërë sistemin. 

 

Dëshiroj të potencoj këtu bashkëpunimin e shkëlqyer mes përfaqësuesve të Ministrisë së mbrojtjes, 

Armatës së Republikës së Maqedonisë, Ambasadës së SHBA-ve në Shkup, dhe në veçanti me Zyrën 

tonë për bashkëpunim ushtarak jashtë vendit, dhe miqtë tanë në Hewlett-Packard.  Përpjekjet e të gjithë 

atyre që kanë punuar në këtë projekt kanë qenë me rëndësi thelbësore për arritjen e këtij suksesi të 

jashtëzakonshëm që po shënojmë sot.   

 

Tani që kemi dorëzuar një sistem plotësisht funksional dhe pasi personeli është trajnuar për përdorimin e 

tij, roli i SHBA-ve shëndrrohet në rol përkrahës. Derisa ju po merrni përsipër përgjegjësinë për këtë 

projekt, suksesi i tij në të ardhmen do të varet nga implementimi plotë i të gjitha mundësive të saj në tërë 

armatën.tKy investim në modernizimin e ushtrisë tuaj gjithashtu do të mbështetet në përpilimin e një 

plani afatgjatë për qëndrueshmërinë e tij me qëllim që të korren të gjitha përparësitë që ai mundëson. 

Dhe, unë kam besim në aftësinë e Ministrisë së mbrojtjes – në krye me ministrin Besimi – për të 

shfrytëzuar dhe për të mirëmbajtur plotësisht këtë sistem gjatë viteve në vijim. 

 

Me të vërtetë është e qartë që ministri Besimi sjell një lidership të shkëlqyer në këtë ministri, jo vetëm 

në aspekt të këtyre çështjeve të rëndësishme teknike, por në aspekt të një vizioni më të madh për të 

ardhmen. Për shembull, duke i nderuar ushtarët e rënë në konfliktin e armatosur të vitit 2001, ministri 

ndërmorri një hap të rëndësishëm në promovimin e harmonisë ndëretnike në këtë vend, dhe ne 

përshëndesim përpjekjet e tij. 

 

Përsëri dëshiroj t’ju përuroj për të gjithë ato që keni arritur dhe u dëshiroj fat në fazat e ardhshme të këtij 

projekti dhe në të gjitha përpjekjet tjera.  

 

Ju faleminderit!  


